
Аннотация. Россия проводит политику жесткого сопротивления   Западу,  который стремится сокращению сфер 
влияния России на постсоветском пространстве. После нынешней войны на Украине, начавшейся в феврале 
2020 г., в ответ на кампанию Запада по изоляции Москвы, российские власти стремятся наладить контакты с 
традиционно антизападными странами и обойти через них санкции. 
В силу этих реалий и продиктованных объективными причинами Российская Федерация и Исламская 
Республика Иран в течение последних десяти лет вступили в непрерывный процесс сближения и 
сотрудничества в межгосударственных отношениях. Анализируя ход отношений России и Ирана за последние 
два года, можно констатировать, что они пережили подъем, диалог на высшем уровне продолжался регулярно, 
увеличился обмен делегациями по всем направлениям. Одним из важных результатов межгосударственных 
переговоров 2023-2024 годов стало присоединение Ирана к интеграционним   структурам, в которых Россия 
играет ключевую роль. Президенты России и Ирана Владимир Путин и Масуд Пезешкиан 17 января 2025 г. 
подписали соглашение о всеобъемлющем стратегическом партнерстве 
Ключевые слова и словосочетания: Российская Федерация, Исламская Республика Иран, партнерство, 
стратегическое сотрудничество, договор, Путин, Пезешкиан, регион 

Abstract: Russia is pursuing a policy of staunch resistance to the West, which seeks to reduce Russia's sphere of 
influence in the post-Soviet space. Following the current war in Ukraine, which began in February 2020, in response to 
the West's campaign to isolate Moscow, Russian authorities are seeking to establish contacts with traditionally anti-
Western countries and circumvent sanctions through them. 
Due to these realities and other objective factors, the Russian Federation and the Islamic Republic of Iran have entered 
into a continuous process of rapprochement and cooperation in interstate relations over the past ten years. Analyzing the 
development of relations between Russia and Iran over the past two years, it can be concluded that they have 
experienced an upswing, high-level dialogue has continued regularly, and the exchange of delegations has increased in 
all areas. One of the important results of the 2023-2024 intergovernmental negotiations was Iran's accession to 
integration structures in which Russia plays a key role. On January 17, 2025, Russian and Iranian Presidents Vladimir 
Putin and Masoud Pezeshkian signed a comprehensive strategic partnership agreement. 
Keywords and phrases: Russian Federation, Islamic Republic of Iran, partnership, strategic cooperation, agreement, 
Putin, Pezeshkian, region 

 
Մուտք 

Ռուս-իրանական հարաբերությունների 
պատմական հենքը կարելի է բնութագրել որպես 

ոչ կոնֆլիկտային և բարի դրացիական: Բա-
վական է նշել, որ 1804-1813 և 1826-1828 թթ. 
ռուս պարսկական պատերազմներից հետո, 

Իրանը և Ռուսաստանը հաջորդ երկու հարյուր 
տարվա ընթացքում այլևս չեն պատերազմել, 
որն ինքնին բնութագրում է նրանց փոխ-
հարաբերությունների քաղաքական մշակույթը: 
Նույնիսկ երկու համաշխարհային պատերազմ-
ների ընթացքում ի հայտ եկած բարդություն-
ները և բախման հավանական սցենարները, չեն 
հանգեցրել ռազմական գործողությունների: Իսկ 
սրացումներ և ճգնաժամային իրավիճակներ 
եղել են: Ընդհանուր պատմության մեջ երկու 
երկրները տարբեր փուլեր են ապրել՝ պատե-
րազմներ, մերձեցում և կոնֆլիկտային իրավի-
ճակներ, այդ թվում՝ ռուս նշանավոր բանաս-
տեղծ Գրիբոեդովի ողբերգական սպանությունը 
Թեհրանում: Նպաստավոր չէր նաև 1946 թ. 
իրանական ճգնաժամը և սառը պատերազմի 
տարիներին շահական վարչակարգի բացասա-
կան դիրքորոշումները ԽՍՀՄ արտաքին քաղա-
քական ձեռնարկումների նկատմամբ:      

2025 թ. հունվարի 17-ին ՌԴ նախագահ Վ. 
Պուտինը և Իրանի նախագահ Մ. Փեզեշքիանը 
ստորագրեցին ռազմավարական համագործակ-
ցության պայմանագիր, որը նոր պատմական 
շրջադարձային նշանակության փաստաթուղթ 
է: Համագործակցության նոր համաձայնագիրը 
ի՞նչ հնարավորություններ կտա երկու եր-
կրներին։ Սա իսկապես շատ կարևոր հիմնարար 
փաստաթուղթ է, որը կարող է պայմանավորել 
ռուս-իրանական համագործակցությունն առա-
ջիկա տարիների և նույնիսկ տասնամյակների 
ընթացքում։ Խոսքը միջպետական նոր հա-
մաձայնագրի, երկու երկրների համապարփակ 
ռազմավարական գործընկերության մասին է։ 
Արդյո՞ք սա նաև աշխարհաքաղաքական նոր՝ 
Մոսկվա-Թեհրան  առանցքի վերջնական կազ-
մավորման մասին է, որն ընդլայնման հնարա-
վորություններ կարող է ունենալ: Սույն հոդ-
վածը, որի հետազոտության օբյեկտը ռուս-
իրանական հարաբերությունների քաղաքագի-
տական վերլուծությունն է, իսկ առարկան՝ 2025 
թ. պայմանագիրը, կարող է օգտակար լինել 
թեմայով հետաքրքրված քաղաքական գիտու-
թյունների բնագավառի ուսումնասիրողների 
համար:  

Աշխարհաքաղաքական համատեքստը 
Երկու երկրները միմյանց հետ հարաբե-

րություններում ազդեցության գոտիների   
մրցակիցներն են։ Էներգակիրների արտահան-
ման հոսքերը վերահսկելու համար Ռուսաս-
տանի, Թուրքիայի և Իրանի միջև մրցակցու-
թյունը կարևոր գործոններից մեկն է տարա-
ծաշրջանում միջազգային հարաբերությունների 
բնույթը հասկանալու համար:  Ռուս-իրանական 
հարաբերությունների վիճակը չի կարելի դի-
տարկել գլոբալ միջազգային հարաբերություն-
ների համատեքստից դուրս և կտրված։ 
Ռուսաստանն այն սակավաթիվ երկրների 

թվում է, որոնց այսօր ակտիվորեն փորձում է 
մերձենալ Իրանի Իսլամական Հանրապե-
տությունը: Սակայն կան մի շարք խնդիրներ, 
որոնք ոչ միշտ են հեշտությամբ լուծվում: 
Մասնավորապես, Մոսկվան ոչ մի կերպ չի 
կարող շահագրգռված լինել, որ Թեհրանը 
հասանելիություն ստանա միջուկային զենքին, 
Ակնհայտ է, որ Իրանի ցանկացած իշխա-
նություն, անկախ իր գաղափարական ուղղվա-
ծությունից, զերծ չի մնա միջուկային սպառա-
զինություն ստեղծելու գաղափարից։ Պետք է 
հաշվի առնել հավանականությունը, որ Իրանի 
միջուկային զենք ձեռք բերելու դեպքում նրա 
քաղաքականությունը կարող է ավելին արմա-
տական բնույթ ձեռք բերել: Այս համատեքս-
տում, Իրանի նկատմամբ քաղաքականություն 
մշակելիս և իրականացնելիս Ռուսաստանը 
ստիպված է հաշվի նստել Արևմուտքի, հատ-
կապես ԱՄՆ-ի հետ: Իրանն իր հերթին հա-
վակնում է առաջատար դեր ունենալ Մերձավոր 
Արևելքում:  

Չնայած երկու երկրների դիրքորոշումների 
մեջ եղած որոշակի հակասությանը Իրանը 
անգնահատելի նշանակություն ունի Ռուսաս-
տանի համար ժամանակակից աշխարհաքաղա-
քական իրողությունների լույսի ներքո։ Իրանը 
մեծ իսլամական պետություն է՝ ավելի քան 70 
միլիոն բնակչությամբ, ածխաջրածնային ռե-
սուրսների մեծ պաշարներով և միջազգային 
ասպարեզում անկախ քաղաքական կուրս 
ունեցող դերակատար։ Այն ռազմավարական 
դիրք է գրավում Աֆղանստանի, Պակիստանի և 
Արաբական աշխարհի նկատմամբ: Հարավում 
Իրանը մուտք ունի դեպի ռազմավարական 
նշանակություն ունեցող Պարսկական և Օմանի 
ծոցեր և դեպի աշխարհի ամենակարևոր 
տրանսպորտային զարկերակներ:  Հյուսիսում 
Իրանին է պատկանում է Կասպից ծովի ջրային 
տարածքի հարավային հատվածը: 

ԽՍՀՄ-ի անհետացումը և աշխարհում 
տեղի ունեցած փոփոխությունները դրդեցին 
Իրանի ղեկավարներին շտկել քաղաքական 
կուրսը և Ռուսաստանի հետ հարաբերություն-
ները այժմ ընկալվում են որպես ռազմա-
վարական-դաշնակցային։ Ներկայումս, Թեհրա-
նի քաղաքականությունը Կենտրոնական Ասիա-
յում և Հարավային Կովկասում մեծապես հա-
մապատասխանում է Ռուսաստանի ազգային 
շահերին։ Ավելին, Իրանը կարևոր է ռուսական 
շահերի համար, քանի որ այդ երկիրը լուրջ 
խոչընդոտ է հարավային ուղղությամբ ՆԱՏՕ-ի 
կողմից բուֆերային և սանիտարական գոտիներ 
ստեղծելու կուրսին: Ինչպես Ռուսաստանը, 
Իրանը նույնպես եվրատլանտյան համաշխար-
հային ծավալապաշտության ռազմավարական 
հակառակորդն է: Թեհրանը շահագրգռված չէ 
Կենտրոնական Ասիայում և Հարավային 

Կովկասում իր նկատմամբ թշնամաբար տրա-
մադրված պետությունների դիրքերի ամրապնդ-
մամբ: Այս համատեքստում կարելի է փաստել, 
որ Իրանը հանդես է գալիս որպես Ռու-
սաստանի ռազմավարական դաշնակից 
կասպիական-կովկասյան 
աշխարհաքաղաքական տարածաշրջաններում, 
որտեղ զարգանում է աշխարհաքաղաքական 
սուր մրցակցություն նոր տրանսպորտային 
միջանցքների և առևտրային հոսքերի համար։  

Ռուս-իրանական մերձեցման ներկա մի-
տումները 

1979 թ. հեղափոխությունից հետո Իրանի 
Իսլամական Հանրապետությունը արդեն 
հայտնի իրադարձությունների և ԱՄՆ-ի հետ 
բարդ, թշնամական հարաբերությունների 
զարգացման հանգամանքների բերումով դար-
ձավ հակարևմտյան առաջատար երկիրը հարա-
վասիական և մերձավորարևելյան տարածա-
շրջաններում, որի համար արդեն քառասուն 
տարուց ավելի ենթարկվում է պատժամիջոց-
ների:  

Հակարևմտյան հարթակում հայտնվեց նաև 
Ռուսաստանը, երբ երկրի նախագահ Պուտինը 
որդեգրեց կոշտ հակազդեցության քաղաքակա-
նությունը, հետխորհրդային տարածությունում 
գունավոր հեղափոխությունների միջոցով ՌԴ 
ազդեցության գոտիները կրճատելու Հավա-
քական Արևմուտքի գործելակերպի դեմ: Այս 
քաղքականության բարձրակետը դարձավ 2022 
թ. փետրվարից սկսված ուկրաինական ներկա 
պատերազմը և դեռևս չտեսնված մասշտաբնե-
րով հակառուսական պատժամիջոցների կիրա-
ռումը: Ի պատասխան Մոսկվային մեկուսաց-
նելու արևմտյան արշավին, Ռուսաստանի 
իշխանությունները ձգտում են մերձենալ 
ավանդական հակաարևմտյան երկրներին: 

Այս իրողություններով պայմանավորված և 
օբյեկտիվ պատճառների թելադրանքով, Ռու-
սաստանի Դաշնությունը և Իրանի Իսլամական 
հանրապետությունը, վերջին տաս տարիների 
ընթացքում միջպետական հարաբերություննե-
րում մտել են մերձեցման և համագործակ-
ցության շարունակական գործընթացի մեջ: 
Հակառուսական և հակաիրանական պատժա-
միջոցներով պայմանավորված երկու երկրների 
մերձեցումն ակնհայտորեն կշարունակվի։ Որոշ 
ոլորտներ, ինչպիսիք են ռազմատեխնիկական 
համագործակցությունը, հեռանկարային են 
թվում։  Իրանը մասամբ կարող է օգնել ռուսա-
կան տնտեսությանը դիմակայել պատժամիջոց-
ներին։ Ռուսաստանի և Իրանի հարաբերու-
թյունները, որոնք վերջին տարիներին դանդաղ, 
բայց հաստատապես զարգանում են, 
ուկրաինական պատերազմի սկսվելուց հետո 
մտան բուռն զարգացման շրջան։ Արևմուտքի 
պատժամիջոցներին ի պատասխան՝ Մոսկվան 

սկսեց այլընտրանքային գործընկերներ փնտրել, 
այդ թվում՝ առևտրային սահմանափակումները 
շրջանցելու համար և պարզվեց, որ Իրանը 
դրանցից ամենահեռանկարայիններից մեկն էր։ 
Ամենաշատ աղմուկը առաջացրել է Ռուսաս-
տանի կողմից Ուկրաինայի դեմ իրանական 
անօդաչու թռչող սարքերի օգտագործումը [1], 
սակայն կողմերի հավակնությունները սրանով 
չեն սահմանափակվում, նոր համատեղ նա-
խագծեր են ի հայտ գալիս տարբեր ոլորտ-
ներում՝ գազի արտադրությունից մինչև ինքնա-
թիռների արտադրություն: Ռուս-իրանական 
համագործակցության ծավալուն պլանները 
անհանգստացնում են Վաշինգտոն/Բրյուսել 
տանդեմին։ Արևմտյան հետազոտական կենտ-
րոններում այն կարծիքին են, որ Իրանը դժվար 
թե կարողանա լրջորեն օգնել ռուսական տնտե-
սությանը շրջանցելու պատժամիջոցները, բացի 
այդ ներքաղաքական ճգնաժամերի մասին 
կանխատեսումներ են անում, որոնք կարող են 
դժվարացնել Իրանի ղեկավարության հետ որևէ 
պայմանավորվածությունների իրականացումը։ 
Սակայն իրականությունն այն է, որ Իրանի 
Իսլամական Հանրապետությունը, լինելով 
Մերձավոր Արևելքի առանցքային խաղացող-
ներից մեկը, հսկայական ազդեցություն ունի 
համաշխարհային քաղաքականության մեջ 
տեղի ունեցող մի շարք գործընթացների վրա։ 
Արդյունավետ և էժան ռազմական տեխնոլո-
գիաներ զարգացնելով և խաղաղ ատոմային 
էներգիայի ոլորտում հաջող հետազոտություն-
ներ կատարելով՝ Թեհրանն արդեն 45 տարի 
շարունակ իր սեփական ուղին է վարում՝ 
ռազմավարական գործընկերություն զարգաց-
նելով դաշնակիցների հետ և թույլ չտալով իր 
հակառակորդներին թելադրել իրենց կամքը։  

Իրանը միշտ էլ կարևոր դերակատար է եղել 
Անդրկովկասում։ Այս առումով Հայաստանի 
քաղաքական գիտությունների համար թեմայի 
հազոտությունը խիստ արդիական է, որովհետև 
ռուս-իրանական համագործակցության զարգա-
ցումը էական ազդեցություն ունի հարավ-
կովկասյան քաղաքական գործընթացների վրա: 
Անդրկովկասում տեղի ունեցած վերջին փոփո-
խությունները Իրանին թույլ են տվել ավելի 
ակտիվ դեր խաղալ այս տարածաշրջանում։ 
Անհրաժեշտ է գտնել մի քանի կարևոր հարցերի 
պատասխանը: Արդյո՞ք Ռուսաստանը Իրանի 
ակտիվացման հետևանքով կարող է կորցնել իր 
դիրքերն այս տարածաշրջանում և որքանո՞վ է 
Ռուսաստանը մասնակցում Անդրկովկասում 
Իրանի մշակած նախագծերին։ 

Մենք տեսնում ենք, որ իրանական կողմը 
պատրաստ է և համագործակցում է Ռուսաս-
տանի հետ այս տարածաշրջանում։ Մոսկվայում 
և Թեհրանում առկա են նմանատիպ դիրք-
որոշումներ, այն առումով, որ բոլոր հակասու-

թյունները, բոլոր հակամարտությունները այս 
տարածաշրջանում պետք է լուծվեն խաղաղ 
քաղաքական և դիվանագիտական ջանքերով և 
հենց տարածաշրջանի երկրների կողմից՝ 
առանց արտաքին ուժերի միջամտության: 
Երկուստեք մտահոգությամբ են նայում 
արևմտյան երկրների՝ Հայաստանում արտաքին 
քաղաքական դիրքորոշումների փոփոխություն-
ներից օգտվելու փորձերին: Գերակայությունը 
տրվում է Հարավային Կովկասի համար ստեղծ-
ված «3+3» տարածաշրջանային-խորհրդատ-
վական  հարթակին, որտեղ ընդգրկված են  
Ադրբեջանը, Հայաստանը և Վրաստանը և 
նրանց երեք հարևանները՝ Ռուսաստանը, 
Թուրքիան և Իրանը։ Խոսքը, մասնավորապես, 
գործնական համագործակցության նախագծերի 
մասին է՝ տնտեսություն, էներգետիկա, 
առևտուր, տրանսպորտ, տեղեկատվական և 
հաղորդակցական տեխնոլոգիաներ, բնական 
ռեսուրսներ, հումանիտար ոլորտ, կրթություն, 
մշակույթ, զբոսաշրջություն։ 

Ռազմավարական համագործակցության 
մեջ առանձնահատուկ նշանակություն ունի 
Հյուսիս-Հարավ միջազգային տրանսպորտային 
միջանցքի նախագիծը։ Ինչպես գիտենք, դրանով 
հետաքրքրություն են ցուցաբերում նաև 
Պարսից ծոցի շատ երկրներ [2], որը կարևորվեց 
2022թ. Թեհրան Պուտինի այցի ժամանակ։ Իսկ 
2023 թվականի մայիսին միջկառավարական 
համաձայնագիր է ստորագրվել Ռեշտ-Աստարա 
երկաթուղու վերջին բացակայող հատվածն 
ավարտելու մասին [3]։ Բանակցվող մեկ այլ 
նախագիծ է Ռուսաստան-Անդրկովկաս-Իրան 
էներգետիկ կամրջի ստեղծումը, որը ենթադրում 
է էլեկտրաէներգիայի փոխանակում և փոխադ-
րում Ռուսաստանի, Հայաստանի, Ադրբեջանի և 
Իրանի միջև պիկ բեռնվածության ժամանակա-
շրջաններում: 

Բանակցություններն ու հարաբերություն-
ների զարգազման ընթացքը 2022-24 թթ. 

Ռուսաստանի և Իրանի միջև վերջին երկու 
տարվա հարաբերությունների ընթացքն ուսում-
նասիրելով, կարելի է փաստել, որ դրանք վերելք 
են ապրել: Ամենաբարձր մակարդակով երկխո-
սությունը կանոնավոր շարունակվել է, պատ-
վիրակությունների փոխանակումն աճել է բոլոր 
ոլորտներում։ Արդյունքում 2022 թվականն ան-
նախադեպ տարի էր ռուս բարձրաստիճան 
պաշտոնյաների և իրանցի գործընկերների միջև 
հանդիպումների քանակով։ Բացի այդ, ռուսա-
կան պետության ղեկավարն առանձին երկկողմ 
հանդիպումներ ունեցավ Իրանի և Թուրքիայի 
ղեկավարների, ինչպես նաև Իրանի գերագույն 
և հոգևոր առաջնորդ այաթոլլա Ալի Խամենեիի 
հետ։ Ամենակարեւոր իրադարձություներից էր 
Իրանի Իսլամական Հանրապետության նախա-
գահ Էբրահիմ Ռաիսիի այցը Մոսկվա 2023 թ. 

դեկտեմբերի 7-ին և նրա բանակցությունները 
ՌԴ նախագահ Վլադիմիր Պուտինի հետ [4]։   
ՌԴ-ում Իսլամական Հանրապետության դես-
պան Քազեմ Ջալալին նշել է, որ արագ փո-
փոխվող իրադարձությունների համատեքստում 
Իրանի նախագահի այցը և Թեհրանի և Մոսկ-
վայի փոխգործակցությունը «կարևոր ներդրում 
ունի նոր աշխարհակարգի ձևավորման գործում» 
[4]։ Մոսկվայում Պուտինի և Ռաիսիի բանակ-
ցությունների ընթացքում կողմերը քննարկեցին 
առևտրատնտեսական համագործակցությունը, 
այդ թվում՝ տրանսպորտի և էներգետիկայի 
ոլորտներում, ինչպես նաև կարծիքներ փոխա-
նակվեցին առանցքային միջազգային և տարա-
ծաշրջանային հարցերի շուրջ։ Հիշատակման են 
արժանի նաև Պետդումայի նախագահ Վյաչես-
լավ Վոլոդինի, Պետդումայի փոխնախագահ 
Տոլստոյի, արտաքին գործերի նախարար Սեր-
գեյ Լավրովի այցերը Իրան և վերջինիս գործ-
ընկեր Ամիր Աբդոլլահիանի մի քանի այցերը 
Մոսկվա: Այնուհետև, սեպտեմբերին Ռուսաս-
տանի պաշտպանության նախարար Շոյգուն 
եղավ Թեհրանում, իսկ Իրանի Ազգային ան-
վտանգության բարձրագույն խորհրդի քարտու-
ղար Ալի Ահմադիանը՝ Մոսկվայում:  

Բարձրագույն մակարդակով 2023-2024 թթ. 
միջպետական բանակցությունների կարևոր 
արդյունքներից էր Իրանի միացումը այն ին-
տեգրացիոն կառույցներին, որտեղ Ռուսաս-
տանը առանցքային դերակատարում ունի: 2023 
թ. ամռանը Իրանը դարձավ Շանհայի համա-
գործակցության կազմակերպության լիիրավ 
անդամ, իսկ 2024 թ. հունվարի 1-ին՝  միացավ 
BRICS-ին» [5]: Այնուհետև Իրանի և Եվրասիա-
կան տնտեսական միության միջև ստորագրվեց 
ազատ առևտրի համաձայնագիր և Իրանը 
ստացավ ԵԱՏՄ-ում դիտորդ պետության կար-
գավիճակ [6]: Մոսկվայի պաշտոնական դիրք-
որոշումն այն է, որ Իրանի միացումը ամրա-
պնդում է այս միջազգային կառույցների ռազ-
մավարական գործընկերությունը և միջազ-
գային դիրքը, որով սկզբունքորեն, միջազգային 
հարաբերությունները ենթարկվում են խորը 
վերափոխման, որն արտացոլում է ավելի  ար-
դար աշխարհակարգի առաջացումը: Իսկ Թեհ-
րանում ելնում են համաշխարհային գործերում 
արևմտյան երկրների ազդեցության նվազման 
միտումի անհրաժեշտությունից։  

Միջազգային հարթակներում ռուս-իրա-
նական ինտենսիվ տնտեսական փոխգործա-
կցությունը հնարավորություն է ստեղծել 
ներառել նաև այլ երկրներ Աֆղանստանը, 
Անդրկովկասը, Մերձավոր Արևելքը: Այս ամենը 
տեղի է ունենում ակտիվորեն, պարբերաբար և, 
կարծում եմ, ձեռնտու է նաև Հայաստան-Իրան 
երկկողմ հարաբերություններին։ 

Իրանական ուղղությամբ ռուսական 
իշխանությունների ակտիվությունն ազդել է 
նաև մասնավոր բիզնեսի վրա։ Այս ամիսներին 
Թեհրան են այցելել հարյուրավոր ձեռներեցներ 
Ռուսաստանից, ովքեր նախկինում երբեք չեն 
մտածել Իրանի հետ համագործակցության 
մասին։ Արդյունքում, Թեհրանի գնահատա-
կաններով, երկու երկրների միջև ապրանքա-
շրջանառությունը, որը 2021 թվականին կազմել 
է 4 միլիարդ դոլար, «մոտ ապագայում» կարող է 
աճել մեկուկես անգամ [7]։  

Պետք է նշել նաև, որ արևմտյան փորձագի-
տական կենտրոններում գտնում են, որ Իրանը 
դեռևս չի կարող հավակնել պատժամիջոցներից 
ռուսական տնտեսությունը փրկողի դերին և 
իրանական ուղղությունը չի կարողանում 
փոխհատուցել արևմտյան պատժամիջոցների 
պատճառով եկամտի կորուստը։ Նրանց կարծի-
քով առևտրաշրջանառությունը Ռուսաստանի 
արտաքին առևտրի ընդհանուր ծավալի 1%-ից 
էլ պակաս է և Իրանը դեռ երկար ճանապարհ 
ունի անցնելու՝ Թուրքիայի նման երկրների 
մակարդակին համապատասխանելու համար, 
որի հետ առևտուրը տարեկան կազմում է մոտ 
30 միլիարդ դոլարով: Այս ուղղության հե-
տազոտողները գտնում են նաև, որ Իրանում 
ռուսական պետական խոշոր նախագծերի 
իրականացումը նույնպես հեշտ չի լինի։ 
Ընդգծվում է ներդրումների վերադարձի 
խնդիրը։ Թեհրանը արտարժույթի պակաս ունի 
և տարեցտարի պայքարում է բյուջեի դեֆիցիտի 
դեմ: Սա նախկինում խնդիրներ է ստեղծել 
Մոսկվայի համար։ Օրինակ, դեռևս չի լուծվել 
Բուշերի ատոմակայանի կառուցման համար 
Ռուսաստանին Իրանի պարտքի հարցը, որը 
2021 թվականին կազմում էր առնվազն 500 
միլիոն դոլար [8]։ Ռուս-իրանական հարաբե-
րությունների զարգացումը կասկածի տակ է 
դրվում նաև նրանց կողմից, ովքեր նշում են 
երկու երկրների ներքաղաքական անկայու-
նության հնարավոր խորացման հանգամանքը, 
նշելով կրոնապետությունը Իրանում և ավտո-
րիտար/կամայական կառավարման համա-
կարգը Ռուսաստանում, որոնք ցանկացած 
պահի կարող են փլուզվել:   

Ռազմավարական համապարփակ 
գործընկերության երկկողմ 

համաձայնագիրը 
Մինչ համաձայնագրի ստորագրումը 

Ռուսաստանի և Իրանի հարաբերությունները 
հիմնված էին «Հարաբերությունների հիմունքների 
և համագործակցության սկզբունքների մասին» 
պայմանագրի վրա։ Այն ստորագրվել է դեռևս 
2001 թ. և ավտոմատ կերպով թարմացվում էր 
հինգ տարին մեկ։ Վերջին տարիներին Մոսկվան 
և Թեհրանը եկել են այն եզրակացության, որ 
փաստաթուղթը չի համապատասխանում 

աշխարհաքաղաքական նոր իրողություններին 
և համագործակցության ավելի բարձր մակար-
դակին։ Նոր համաձայնագրի վրա ակտիվ աշ-
խատանքը սկսվել էր 2022 թվականի հուն-
վարին՝ ավիավթարի հետևանքով զոհված նա-
խորդ նախագահ Էբրահիմ Ռաիսիի Մոսկվա 
կատարած այցից հետո: Ռուսաստանում 
Իրանի դեսպան Քազեմ Ջալալիի խոսքով մոտ 
երկուսուկես-երեք տարի է տևել աշխատանքը 
տեքստի մշակման վրա, հանդիպումների ու 
քննարկումների արդյունքում, բազմաթիվ փո-
փոխություններից հետո, վերջապես համաձայ-
նություն ձեռք բերվել։ 

2025 թ. հունվարի 17-ին Մոսկվայում կայա-
ցած բանակցություններից հետո Ռուսաստանի 
և Իրանի նախագահներ Վլադիմիր Պուտինը և 
Մասուդ Պեզեշքիանը ստորագրեցին Համա-
պարփակ ռազմավարական գործընկերության 
մասին երկկողմ պայմանագիրը [9]։ Այն բաղ-
կացած է նախաբանից և 47 հոդվածից։ Փաս-
տաթղթի մեկ երրորդը նվիրված է երկկողմ 
ռազմատեխնիկական համագործակցության 
հարցերին (ռազմական պատվիրակությունների 
փոխանակում, միմյանց նավահանգիստներ 
ռազմանավերի ընդունում, զինվորական 
անձնակազմի պատրաստում, համատեղ զորա-
վարժությունների անցկացում և համագործակ-
ցություն ընդհանուր սպառնալիքների դեմ պայ-
քարում): Միջազգային անվտանգություն ուղ-
ղությամբ նախատեսնվում է համագործակ-
ցություն սպառազինությունների վերահսկման 
և չտարածման ոլորտում և համագործակցու-
թյուն միջազգային տեղեկատվական անվտան-
գության ոլորտում: Առանձին դրույթով (հոդված 
12) Մոսկվան և Թեհրանը նախատեսում են, որ 
նրանք կնպաստեն «խաղաղության և անվտան-
գության ամրապնդմանը Կասպից ծովի 
տարածաշրջանում, Կենտրոնական Ասիայում, 
Անդրկովկասում և Մերձավոր Արևելքում» և 
կհամագործակցեն՝ կանխելու «այնտեղ երրորդ 
պետությունների ապակայունացնող ներկայու-
թյունը և միջամտությունը նշված տարածաշրջան-
ներում»։  

Ի տարբերություն Ռուսաստանի և ԿԺԴՀ-
ի միջև 2024 թվականին կնքված Համապարփակ 
ռազմավարական գործընկերության պայմանա-
գրի, Իրանի հետ համաձայնագիրը չի պա-
րունակում կետ այն մասին, որ «եթե կողմերից 
մեկը ենթարկվի զինված հարձակման որևէ 
պետության կամ մի քանի պետությունների 
կողմից և այդ ժամանակ հայտնվի պատերազմի 
վիճակում, այնուհետև մյուս կողմը անմիջապես 
Մինչդեռ ռուս-իրանական համաձայնագրի 3-րդ 
հոդվածում Մոսկվան և Թեհրանը սահմանել են 
գործողության այլ մեխանիզմ՝ եթե կողմերից 
մեկը «ենթարկվում է ագրեսիայի», մյուսը 
«չպետք է ագրեսորին որևէ ռազմական կամ այլ 

օգնություն ցուցաբերի, որը կհեշտացնի ագրե-
սիայի շարունակությունը»: Իրանցի պաշտոնյա-
ներն ընդգգծել են, որ փաստաթուղթը չի 
նախատեսում պաշտպանական դաշինքի ստեղ-
ծում։ Ինչպես հայտարարել է Իրանի արտգործ-
նախարար Աբբաս Արաղչին, «համաձայնագիրը 
ներառում է համագործակցություն անվտանգու-
թյան և պաշտպանության ոլորտում, սակայն չի 
հետապնդում ռազմական դաշինք ստեղծելու 
նպատակ»։ Ռուսաստանը և Իրանը պայմանա-
վորվել են համագործակցել իրենց հետախու-
զական գործակալությունների միջև՝ ամրա-
պնդելու ազգային անվտանգությունը և դիմա-
կայելու ընդհանուր սպառնալիքներին՝ համա-
ձայն երկրների միջև համապարփակ ռազմա-
վարական գործընկերության համաձայնագրի: 

Փաստաթուղթը պարունակում է նաև 
հոդվածներ համագործակցության վերաբերյալ 
այնպիսի ոլորտներում, ինչպիսիք են առևտուրը 
և տնտեսությունը, տրանսպորտը, միջուկային 
էներգիայի խաղաղ օգտագործումը, առողջա-
պահությունը, կրթությունը, տիեզերական հե-
տազոտությունը, մշակութային փոխանակում-
ները և այլն: 

«Մեր երկու երկրների հարաբերությունները 
լայնածավալ են և փոխշահավետ, և մենք միաս-
նական ենք մեր ցանկության մեջ՝ չսահմանա-
փակվել դրանով և մեր հարաբերությունները տե-
ղափոխել որակապես նոր մակարդակ», - ընդգծեց 
Պուտինը բանակցություններին հաջորդած 
մամուլի ասուլիսում և ավելացրեց, որ «Հենց սա 
է ստորագրված «Համապարփակ ռազմավարա-
կան գործընկերության մասին» միջպետական 
պայմանագրի իմաստը [10]։ Փեզեշքիանն իր 
հերթին ընդգծել է, որ Ռուսաստանը «մեծ 
նշանակություն ունի» Իրանի համար։ «Վստահ 
եմ, որ այս փաստաթուղթը կազմվել է՝ ելնելով մեր 
երկրների շահերից և կկարողանա անհրաժեշտ 
ուղիներ պատրաստել մեր հետագա համա-
գործակցության համար։ Իրանն ու Ռուսաստանը 
վճռական են վերացնելու առևտրատնտեսական 
հարաբերությունների համար փոքր, աննշան 
խոչընդոտները», - ասել է Իրանի նախագահը` 
նշելով, որ Իրանի դիտորդի կարգավիճակը 
Եվրասիական տնտեսական միությունում 
(ԵԱՏՄ) նույնպես մեծ նշանակություն ունի: Ի 
վերջո, նույնիսկ համաձայնագրի ստորագրու-
մից առաջ Ռուսաստանը պաշտպանում էր 
Իրանի շահերը միջազգային կառույցներում, 
այդ թվում՝ ՄԱԿ-ի Անվտանգության խորհր-
դում։ Այժմ նման համագործակցությունը նա-
խատեսված կլինի նաև համապարփակ 
համագործակցության մասին պաշտոնական 
փաստաթղթում։  

Հավաքական Արևմուտքի հետ առճակատ-
ման մեջ գտնվող Ռուսաստանի և Իրանի 
համաձայնագիրը, բացասական կողմերով է 

բնութագրվում արևմտյան կենտրոններում: 
Միմյանց չվստահողների՝ «անվստահների» 
միություն են անվանում նոր գործընկե-
րությունը, համարելով այն վատ նշան Թրամփի 
երդմնակալությունից առաջ [11]: Ըստ The 
Times-ի՝ մինչ Փեզեշքիանի Մոսկվա կատարելիք 
այցը, գաղտնի հանդիպումների համար Ռու-
սաստան էր եկել Իրանի Գերագույն առաջնորդի 
խորհրդական Ալի Լարիջանին, որը «կարող էր 
քննարկել Ռուսաստանի օգնությունը Իրանի 
միջուկային ծրագրի զարգացման և հակաօդային 
պաշտպանության համակարգերի ամրապնդման 
հարցում»։ Հրատարակության հետախուզական 
աղբյուրները ենթադրում են, որ Ռուսաստանը, 
կախված իրանական հրթիռներից և անօդաչու 
թռչող սարքերից, կարող է առաջ շարժվել 
Թեհրանի միջուկային հավակնություններին 
աջակցելու հարցում [12]: Ռուս-իրանական հա-
մագործակցության հիմնական ասպեկտներից 
մեկը զենքի փոխադարձ մատակարարումն է, 
որն առավել շատ մտահոգություններ է ծնում 
Արևմուտքում։ Համաձայնագրի տեքստն 
ինքնին որևէ կոնկրետություն չի տալիս այս 
հարցում, սակայն համապարփակ համաձայ-
նագիրը անկասկած կնպաստի դրան։ 

Ռուսաստանը Իրանից ստանում է Shahed 
անօդաչու թռչող սարքեր և հրթիռներ: Թաթար-
ստանում՝ «Ալաբուգա» հատուկ տնտեսական 
գոտու տարածքում, 2023 թվականին կառուցվել 
է իրանական անօդաչու թռչող սարքերի արտա-
դրության գործարան, որոնք տեղական տարբե-
րակով ստացել են «Geran-2» անվանումը։ Այս 
անօդաչուները գրեթե ամեն օր հարձակվում են 
Ուկրաինայի վրա՝ հարվածներ հասցնելով 
արդյունաբերական օբյեկտներին և բնակելի 
հատվածին։ Անցյալ տարվա աշնանը ԱՄՆ-ը, 
Ֆրանսիան, Գերմանիան և Մեծ Բրիտանիան 
պաշտոնապես մեղադրեցին Իրանին Ռուսաս-
տանին բալիստիկ հրթիռներ մատակարարելու 
մեջ՝ Ուկրաինայի դեմ պատերազմում օգտա-
գործելու համար։ Խոսքը մինչև 120 կմ առա-
վելագույն հեռահարությամբ և 150 կգ կշռող 
մարտագլխիկով «Ֆաթահ-360» հրթիռի մասին 
է։ Իրանը հերքում է այդ մատակարարումները։ 
Թեհրանը հետաքրքրություն է հայտնել ռուսա-
կան Սու-35 կործանիչներով և С-400 ՀՕՊ 
համակարգերով։ Ռուսաստանը Իրանին արդեն 
մատակարարել է մարտական ուսումնական 
ինքնաթիռներ, որոնք Թեհրանին, ի թիվս այլ 
բաների, անհրաժեշտ են ժամանակակից 
ռուսական կործանիչների օդաչուներ պատրաս-
տելու  համար [13]։  

Եզրակացություն 
Երկու տասնամյակ առաջ, երբ խորացավ 

ՌԴ-Արևմուտք հակամարտությունը, սկսեց 
շրջանառվել նոր՝ Մոսկվա-Թեհրան աշխարհա-
քաղաքական առանցքի ձևավորման հավանա-

կանության թեզը [14]: Այժմ Ռուսաստանի և 
Իրանի միջև նոր համաձայնագիրը հավակնոտ 
նպատակներ է հետապնդում, այն բեկումնային 
փաստաթուղթ է և էականորեն ազդելու է գլոբալ 
և տարածաշրջանային գործընթացների վրա: 
Արտաքին քաղաքական հարցերի մեծ մասում 
Ռուսաստանի և Իրանի դիրքորոշումները համ-
ընկնում են: Ռուսաստանը և Իրանը համատեղ 
չեզոքացնելու են Կասպից ծովի տարածաշր-
ջանում, Կենտրոնական Ասիայում, Անդրկով-
կասում և Մերձավոր Արևելքում արտատարա-
ծաշրջանային ուժերի միջամտությունները, 
որոնք համարում են ապակայունացնող: Հայ-
տարարվեց Ռուսաստանից Իրան գազատարի 
նախագծի մեկնարկի մասին՝ մինչև 55 միլիարդ 
խորանարդ մետր թողունակությամբ, որը 
կարող է փոխել էներգակիրների շուկան 
հարակից երկրներում: Ռուսաստանն ու Իրանը 
պայմանավորվել են Ադրբեջանի տարածքով 
գազատարի կառուցման երթուղու շուրջ։  

Ուշադրության են արժանի ռազմաքաղա-
քական ոլորտի հոդվածները, չնայած որ ռազ-
մական դաշինք չի ստեղծվում, բայց համա-
ձայնագիրը պարունակում է հոդված անվտան-
գության և պաշտպանության ոլորտում համա-
գործակցության ամրապնդման մասին, համա-
ձայն որի եթե կողմերից մեկը ենթարկվում է 
ագրեսիայի, ապա մյուսը չպետք է որևէ 
օգնություն ցուցաբերի ագրեսորին: Այս 
ոլորտին է վերաբերվում այն, որ Ռուսաստանը 
և Իրանը պայմանավորվել են համագործակցել 
իրենց հետախուզական ծառայությունների 
միջև՝ համապարփակ ռազմավարական գործ-
ընկերության շրջանակներում ազգային ան-
վտանգության ամրապնդման և ընդհանուր 
սպառնալիքներին դիմակայելու համար: Ռու-
սաստանը և Իրանը թույլ չեն տալիս օգտա-
գործել իրենց տարածքները՝ աջակցելու անջա-
տողական շարժումներին, որոնք սպառնում են 
իրենց տարածքային ամբողջականությանը:  

 
 

Օգտագործված գրականության ցանկ 
 

1. https://www.bloomberg.com/news/features/2022-
09-28/russia-s-using-cheap-iranian-drones-to-strike-
back-at-ukraine (մուտք 15.01.2025) 

2. http://kremlin.ru/catalog/keywords/82/events/69036 
(մուտք 15.01.2025) 

3. Առավել մանրամասն տե՝ս «Международная 
политика и логистические коридоры будущего» 
կոլեկտիվ աշխատությունը http://eurasian-
strategies.ru/wp-content/uploads/2019/08/Sever-
Jug-1.pdf (մուտք 15.01.2025) 

4. https://tass.ru/mezhdunarodnaya-
panorama/19479265 (մուտք 13.01.2025) 

5. https://www.vedomosti.ru/politics/news/2023/08/29/
992391-prezident-irana-briks-shos (մուտք 
14.01.2025) 

6. ԵՏՄ-Իրան ազատ առևրի համաձայնագիրը 
https://www.economy.gov.ru/material/file/6e551f4a
bf10d65d78ecdb7995e707f6/obzor_soglasheniya_o
_svobodnoy_torgovle_mezhdu_eaes_i_iranom.pdf?
ysclid=lqp4pmp1s0222735378 (մուտք 14.01.2025) 

7. https://tass.ru/ekonomika/15191193 (մուտք 
15.01.2025) 

8. https://tass.ru/ekonomika/11762063 (մուտք 
15.01.2025) 

9. Պայմանագրի ամբողջական տեքստը տե՝ս 
http://kremlin.ru/supplement/6258, (մուտք 
18.01.2025): Պայմանագրի ժամկետը 20 տարի է՝ 
5 տարի ժամկետով ավտոմատ երկարաձգմամբ։ 
Պայմանագիրը կդադարեցվի կողմերից մեկի 
գրավոր ծանուցմամբ ժամկետի ավարտից 1 
տարի առաջ: 

10. http://kremlin.ru/events/president/news/76126 
(մուտք 18.01.2025)  

11. Россия и Иран заключили новый договор на 
фоне санкций Запада, 
https://www.svoboda.org/a/rossiya-i-iran-
zaklyuchili-novyy-dogovor-na-fone-sanktsiy-
zapada-/33279455.html (մուտք 18.01.2025) 

12. https://www.thetimes.com/world/middle-
east/article/iran-russia-nuclear-talks-deal-lfzbdh7z7 
(մուտք 18.01.2025) 

13. Россия подписала с Ираном договор о 
всеобъемлющем стратегическом партнерстве. 
Что это за документ и почему он важен 
https://www.bbc.com/russian/articles/c0rqnk87vr8o 
(մուտք 18.01.2025)  

14. Геополитическая ось Москва-Тегеран изменит 
Евразию https://eurasia.expert/geopoliticheskaya-os-
moskva-tegeran-izmenit-evraziyu/ 

